
nārada uvāca
ēvaṃ vṛtaḥ śatadhṛtirhiraṇyakaśipōratha Á
prādāttattapasā prītō varāṃstasya sudurlabhān Á Á 1 Á Á

brahmōvāca
tātēmē durlabhāḥ puṃsāṃ yān vṛṇīṣē varān mama Á
tathāpi vitarāmyaṅga varān yadapi durlabhān Á Á 2 Á Á

tatō jagāma bhagavānamōghānugrahō vibhuḥ Á
pūjitō’suravaryēṇa stūyamānaḥ prajēśvaraiḥ Á Á 3 Á Á

ēvaṃ labdhavarō daityō bibhraddhēmamayaṃ vapuḥ Á
bhagavatyakarōd dvēṣaṃ bhrāturvadhamanusmaran Á Á 4 Á Á

sa vijitya diśaḥ sarvā lōkāṃśca trīn mahāsuraḥ Á
dēvāsuramanuṣyēndrān gandharvagaruḍōragān Á Á 5 Á Á

siddhacāraṇavidyādhrānṛṣīn pitṛpatīn manūn Á
yakṣarakṣaḥpiśācēśān prētabhūtapatīnatha Á Á 6 Á Á

sarvasattvapatīñjitvā vaśamānīya viśvajit Á
jahāra lōkapālānāṃ sthānāni saha tējasā Á Á 7 Á Á

dēvōdyānaśriyā juṣṭamadhyāstē sma triviṣṭapam Á
mahēndrabhavanaṃ sākṣānnirmitaṃ viśvakarmaṇā Á
trailōkyalakṣmyāyatanamadhyuvāsākhilarddhimat Á Á 8 Á Á

yatra vidrumasōpānā mahāmārakatā bhuvaḥ Á
yatra sphāṭikakuḍyāni vaidūryastambhapaṅktayaḥ Á Á 9 Á Á

yatra citravitānāni padmarāgāsanāni ca Á
payaḥphēnanibhāḥ śayyā muktādāmaparicchadāḥ Á Á 10 Á Á

kūjadbhirnūpurairdēvyaḥ śabdayantya itastataḥ Á
ratnasthalīṣu paśyanti sudatīḥ sundaraṃ mukham Á Á 11 Á Á

tasminmahēndrabhavanē mahābalō
mahāmanā nirjitalōka ēkarāṭ Á

rēmē’bhivandyāṅghriyugaḥ surādibhiḥ
pratāpitairūrjitacaṇḍaśāsanaḥ Á Á 12 Á Á

tamaṅga mattaṃ madhunōrugandhinā
vivṛttatāmrākṣamaśēṣadhiṣṇyapāḥ Á

upāsatōpāyanapāṇibhirvinā
tribhistapōyōgabalaujasāṃ padam Á Á 13 Á Á

jagurmahēndrāsanamōjasā sthitaṃ
viśvāvasustumbururasmadādayaḥ Á

gandharvasiddhā ṛṣayō’stuvanmuhu -
rvidyādharā apsarasaśca pāṇḍava Á Á 14 Á Á

sa ēva varṇāśramibhiḥ kratubhirbhūridakṣiṇaiḥ Á
ijyamānō havirbhāgānagrahīt svēna tējasā Á Á 15 Á Á

akṛṣṭapacyā tasyāsīt saptadvīpavatī mahī Á
tathā kāmadughā dyaustu nānāścaryapadaṃ nabhaḥ Á Á 16 Á Á

ratnākarāśca ratnaughāṃstatpatnyaścōhurūrmibhiḥ Á
kṣārasīdhughṛtakṣaudradadhikṣīrāmṛtōdakāḥ Á Á 17 Á Á

śailā drōṇībhirākrīḍaṃ sarvartuṣu guṇān drumāḥ Á
dadhāra lōkapālānāmēka ēva pṛthagguṇān Á Á 18 Á Á

sa itthaṃ nirjitakakubēkarāḍ viṣayān priyān Á
yathōpajōṣaṃ bhuñjānō nātṛpyadajitēndriyaḥ Á Á 19 Á Á

ēvamaiśvaryamattasya dṛptasyōcchāstravartinaḥ Á
kālō mahān vyatīyāya brahmaśāpamupēyuṣaḥ Á Á 20 Á Á

tasyōgradaṇḍasaṃvignāḥ sarvē lōkāḥ sapālakāḥ Á
anyatrālabdhaśaraṇāḥ śaraṇaṃ yayuracyutam Á Á 21 Á Á

tasyai namō’stu kāṣṭhāyai yatrātmā harirīśvaraḥ Á
yadgatvā na nivartantē śāntāḥ sannyāsinō’malāḥ Á Á 22 Á Á

iti tē saṃyatātmānaḥ samāhitadhiyō’malāḥ Á
upatasthurhṛṣīkēśaṃ vinidrā vāyubhōjanāḥ Á Á 23 Á Á

tēṣāmāvirabhūdvāṇī arūpā mēghaniḥsvanā Á
sannādayantī kakubhaḥ sādhūnāmabhayaṅkarī Á Á 24 Á Á

mā bhaiṣṭa vibudhaśrēṣṭhāḥ sarvēṣāṃ bhadramastu vaḥ Á
maddarśanaṃ hi bhūtānāṃ sarvaśrēyōpapattayē Á Á 25 Á Á

jñātamētasya daurātmyaṃ daitēyāpasadasya ca Á
tasya śāntiṃ kariṣyāmi kālaṃ tāvatpratīkṣata Á Á 26 Á Á

yadā dēvēṣu vēdēṣu gōṣu viprēṣu sādhuṣu Á
dharmē mayi ca vidvēṣaḥ sa vā āśu vinaśyati Á Á 27 Á Á

nirvairāya praśāntāya svasutāya mahātmanē Á
prahlādāya yadā druhyēddhaniṣyē’pi varōrjitam Á Á 28 Á Á

nārada uvāca
ityuktā lōkaguruṇā taṃ praṇamya divaukasaḥ Á
nyavartanta gatōdvēgā mēnirē cāsuraṃ hatam Á Á 29 Á Á

tasya daityapatēḥ putrāścatvāraḥ paramādbhutāḥ Á
prahlādō’bhūnmahāṃstēṣāṃ guṇairmahadupāsakaḥ Á Á 30 Á Á

brahmaṇyaḥ śīlasampannaḥ satyasandhō jitēndriyaḥ Á
ātmavatsarvabhūtānāmēkaḥ priyasuhṛttamaḥ Á Á 31 Á Á

dāsavatsannatāryāṅghriḥ pitṛvaddīnavatsalaḥ Á
bhrātṛvatsadṛśē snigdhō guruṣvīśvarabhāvanaḥ Á
vidyārtharūpajanmāḍhyō mānastambhavivarjitaḥ Á Á 32 Á Á

nōdvignacittō vyasanēṣu niḥspṛhaḥ
śrutēṣu dṛṣṭēṣu guṇēṣvavastudṛk Á

dāntēndriyaprāṇaśarīradhīḥ sadā
praśāntakāmō rahitāsurō’suraḥ Á Á 33 Á Á

yasminmahadguṇā rājan gṛhyantē kavibhirmuhuḥ Á
na tē’dhunāpidhīyantē yathā bhagavatīśvarē Á Á 34 Á Á

yaṃ sādhugāthāsadasi ripavō’pi surā nṛpa Á
pratimānaṃ prakurvanti kimutānyē bhavādṛśāḥ Á Á 35 Á Á

www.prapatti.com 4 Sunder Kidāmbi



śrīmadbhāgavatamahāpurāṇam saptamaskandhē caturthō’dhyāyaḥ

guṇairalamasaṅkhyēyairmāhātmyaṃ tasya sūcyatē Á
vāsudēvē bhagavati yasya naisargikī ratiḥ Á Á 36 Á Á

nyastakrīḍanakō bālō jaḍavattanmanastayā Á
kṛṣṇagrahagṛhītātmā na vēda jagadīdṛśam Á Á 37 Á Á

āsīnaḥ paryaṭannaśnan śayānaḥ prapiban bruvan Á
nānusandhatta ētāni gōvindaparirambhitaḥ Á Á 38 Á Á

kvacidrudati vaikuṇṭhacintāśabalacētanaḥ Á
kvaciddhasati taccintāhlāda udgāyati kvacit Á Á 39 Á Á

nadati kvacidutkaṇṭhō vilajjō nṛtyati kvacit Á
kvacittadbhāvanāyuktastanmayō’nucakāra ha Á Á 40 Á Á

kvacidutpulakastūṣṇīmāstē saṃsparśanirvṛtaḥ Á
aspandapraṇayānandasalilāmīlitēkṣaṇaḥ Á Á 41 Á Á

sa uttamaślōkapadāravindayō -
rniṣēvayākiñcanasaṅgalabdhayā Á

tanvan parāṃ nirvṛtimātmanō muhu -
rduḥsaṅgadīnānyamanaḥśamaṃ vyadhāt Á Á 42 Á Á

tasminmahābhāgavatē mahābhāgē mahātmani Á
hiraṇyakaśipū rājannakarōdaghamātmajē Á Á 43 Á Á

yudhiṣṭhira uvāca
dēvarṣa ētadicchāmō vēdituṃ tava suvrata Á
yadātmajāya śuddhāya pitādāt sādhavē hyagham Á Á 44 Á Á

putrān vipratikūlān svān pitaraḥ putravatsalāḥ Á
upālabhantē śikṣārthaṃ naivāghamaparō yathā Á Á 45 Á Á

kimutānuvaśān sādhūṃstādṛśān gurudēvatān Á
ētat kautūhalaṃ brahmannasmākaṃ vidhama prabhō Á
pituḥ putrāya yad dvēṣō maraṇāya prayōjitaḥ Á Á 46 Á Á

Á Á iti śrīmadbhāgavatē mahāpurāṇē pāramahaṃsyāṃ saṃhitāyāṃ

saptamaskandhē prahlādacaritē caturthō’dhyāyaḥ Á Á

